 Cofnodion Cyfarfod Cyngor Tref Porthmadog a gynhaliwyd

ar Nos Fawrth, 9fed o Fedi 2014, yn Ystafell Glaslyn, Y Ganolfan, Porthmadog.

Presennol: Cynghorwyr Gavin Buckley,Gwyn Davies, Melfyn Edwards, Alwyn Gruffydd, Selwyn Griffiths, Alwyn Gruffydd, Carol Hayes, Jason Humphreys, Gwilym Jones, Bethan O. Rees Jones, Ken Williams, Richard Williams.

Ymddiheuriadau: Cynghorwyr: Angharad ab  Iorwerth (Cadeirydd), Dafydd Prichard, R. Elwyn Thomas.
Adroddiad y Cadeirydd:

Yn dilyn profedigaeth yn nheulu’r Cadeirydd cadeiriwyd y cyfarfod gan y Cyng. Richard Williams yr Is Gadeirydd.
Croesawyd pawb i’r cyfarfod. Cydymdeimlwyd yn ddiffuant a’r Cadeirydd yn dilyn marwolaeth ei thad a danfonwyd cofion ati hi a’r teulu ar gyfnod anodd iawn. Fel arwydd o barch a chydymdeimlad gofynnwyd i bawb sefyll am funud o dawelwch.
Llongyfarchwyd pawb o’r ardal fu’n cystadlu ac yn llwyddiannus yn yr Eisteddfod Genedlaethol.
Roedd yn braf hefyd cael llongyfarch Clwb Rhwyfo Madog ar ennill Cynghrair Gogledd Cymru.
Dymunwyd pob llwyddiant i Ffair Haf Tremadog Dydd Sadwrn y 13eg o Fedi 2014 ac i Ras y Cob ar yr 20fed o Fedi. Gobeithiwyd y byddai’r tywydd bendigedig yma yn parhau.
Braf oedd clywed am lwyddiant pobl ifanc yr ardal yn e arholiadau TGAU a Lefel A a dymunwyd yn dda iddynt yn y dyfodol.
97. Cadarnhau cywirdeb ac arwyddo cofnodion y cyfarfod diwethaf (8fed o Orffennaf 2014).

Cynigiwyd yn gywir gan y Cyng. Selwyn Griffiths ac eiliwyd gan y Cyng. Ken Williams. Llofnodwyd y cofnodion gan y Cadeirydd yn unol â gofynion y  gyfraith.
98. Cadarnhau cywirdeb ac arwyddo cofnodion cyfarfod Pwyllgor Eiddo (29ain o Orffennaf 2014). Cynigwyd derbyn y cofnodion fel y rhai cywir gan nodi'r cwyrdebau canlynol. O dan y pennawd 'llwybrau' dylai’r frawddeg  ‘Adroddodd y Cadeirydd fod hwn yn un o lwybrau hanesyddol  ac adnabyddus yr ardal a bod y fynedfa wedi cau i fyny efo tyfiant’ . Nodwyd hefyd mai ‘Graigwen’ yw enw’r tŷ ac nid ‘Greigwen’.
Cynigiwyd yn gywir gan y Cyng. Gwyn Davies ac eiliwyd gan y Cyng. Carol Hayes .
Llofnodwyd y cofnodion gan y Cadeirydd yn unol â gofynion y  gyfraith.

99. Cadarnhau cywirdeb ac arwyddo cofnodion cyfarfod Pwyllgor Cyllid ac Amcanion Cyffredinol (29ain o Orffennaf 2014).

Cynigiwyd yn gywir gan y Cyng. Gwyn Davies ac eiliwyd gan y Cyng.Ken Williams .
Llofnodwyd y cofnodion gan y Cadeirydd yn unol â gofynion y  gyfraith.

100.  Cyfle i’r Cynghorwyr ddatgan diddordeb.

Cyng. Alwyn Gruffydd – cais cynllunio C14/0704/44/LL .
Cyng. Carol Hayes – gohebiaeth rhif 18 – Mr Erfyl Williams.

Cyng. Jason Humphreys – Ras y Cob. Nodwyd mai sylwebydd yw ar y pwyllgor hwn ac nad yw’n gyfarwyddwr.

Materion Gerbron:

101. Costa Coffee – Cyng. Jason Humphreys.

Nododd y Cyng. Humphreys ei siom nad yw Costa wedi ymateb ac yn parhau heb wneud unrhyw ymdrech i weithredu yn ddwyieithog. Yn wahanol i Cadwaladers maent wedi anwybyddu llythyrau gan y Cyngor Tref a’r Comisiynydd Iaith. Cytunai efo sylwadau'r Cyng. Ken Williams yn y gorffennol fod yna amryw o gwmnïau eraill cyn waethed ag y dylid trio annog bob busnes i weithredu yn ddwyieithog. Cynigiai y dylid ysgrifennu drachefn at y Comisiynydd Iaith a gofyn os maent wedi derbyn ymateb erbyn hyn, yn ogystal ag at Gymdeithas yr Iaith gan gopïo Costa i’r llythyrau. Eiliwyd hyn gan y Cyng. Bethan O. Rees Jones.
Penderfynwyd :  ysgrifennu yn ôl y cynnig.
102. Cofrestru Porthmadog.Wales a Porthmadog.Cymru– Cyng. Jason Humphreys.

Dymunai’r Cyng. Humphreys gynnig fod y Cyngor Tref yn prynu cyfeiriad gwefan Porthmadog.Cymru a Porthmadog.Wales pan ddaw'r cyfle i fyny. Cynigiai roi hawl gweithredu ar y mater i’r Cadeirydd a’r Clerc. Eiliwyd hyn gan y Cyng. Gwyn Davies. Cynigiodd y Cyng. Alwyn Gruffydd welliant y dylid prynu Porthmadog.Cymru yn unig er mwyn glynu at bolisi iaith y Cyngor Tref. Eiliwyd hyn gan y Cyng. Selwyn Gruffydd. Cefnogwyd y gwelliant.
Penderfynwyd : gweithredu pan fo’r cyfle.
103. Ras y Cob– Cyng. Jason Humphreys.

Atgoffwyd y Cyngor Gan y Cyng. Humphreys eu bod wedi cytuno mewn egwyddor i gefnogi Ras y Cob yn ariannol wrth drafod ceisiadau mis Chwefror. Mae’r Ras Y Cob wedi ei drefnu at Ddydd Sadwrn yr 20fed o Fedi. Mae’n cael ei redeg gan gwmni cymunedol dielw  ac nid oes neb yn cael eu talu. Mae costau eleni yn £2,500. Mae’r Siambr Fasnach yn cyfrannu £1,000 at y costau. Maent yn gofyn i’r Cyngor Tref ystyried cyfrannu £500 tuag at y costau.
Cynigiwyd cyfrannu £500 gan y Cyng. Gwyn Davies ac eiliwyd y cynnig gan y Cyng. Selwyn Griffiths. Teimlai’r Cyng. Beth O Rees Jones y gallai hyn osod cynsail gyda llawer o weithgareddau cymunedol cyffelyb sydd yn cael eu trefnu yn yr ardal. Ymatebodd y Cyng. Selwyn Griffiths y byddai yn anodd gwrthod gan fod y Cyngor wedi cytuno mewn egwyddor mewn cyfarfod blaenorol. Teimlai’r Cyng. Gwyn Davies fod hwn yn weithgaredd pwysig sydd yn denu pobl ac yn rhoi sylw i’r dref a’i bod yn ddyletswydd ar y Cyngor i’w gefnogi.
Nid oedd gan y Cyng. Alwyn Gruffydd wrthwynebiad mewn egwyddor ond cytunodd ei fod yn gosod cynsail ac y gellir cael ceisiadau tebyg e.e. gan Ffair Haf Tremadog.
Fel ôl nod awgrymodd y Cyng. Gwyn Davies y dylid ysgrifennu llythyr efo’r siec yn gofyn am fantolen.  Cytunwyd y dylid cael llythyr a mantolen i ystyried cyfraniad yn y dyfodol.
Penderfynwyd : Cyfrannu £500 a llythyru yn ôl y cynnig.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis Hydref 2014 –7fed o Hydref 2014).

· Pont Britannia  - Cyng. Carol Hayes.

· Lôn Haearn Bach – Cyng. Bethan O Rees Jones.

· Llyfrgell – Cyng. Alwyn Gruffydd.

· Diffyg Ymateb i ohebiaeth/ polisi iaith Cyngor Gwynedd – Cyng. Alwyn Gruffydd.

· Enwebiadau Gwobrau Dewi Sant 2015 – Pawb i ddod ac enwau gerbron pe dymunent..

· Cynllun Morol Cymru – Cynghorwyr Gwyn Davies ac Alwyn Gruffydd.

104. Rhestr gohebiaeth /aros am ateb.

Nodwyd gyda siom y diffyg ymateb i ohebiaeth gan Gyngor Gwynedd. Rhoddwyd y mater gerbron at raglen mis nesaf.
GOHEBIAETH:

105.  Edwina Hart  – Perchnogaeth y Cob (ymateb i lythyr rhaglen Mehefin 2014,cofnod 61).
Penderfynwyd : Derbyn y wybodaeth.
106.  Elfyn Llwyd AS - Problem goryrru ym Mhwllgoleulas.(ymateb Edwina Hart a Chyngor Gwynedd). Adroddodd y Cyng. Alwyn Gruffydd fod yr ymatebion hyn yn siomedig ac yn groes i ddymuniadau’r gymuned leol. Cynigiai y dylid ysgrifennu at y Cynulliad i nodi hyn ac i nodi cefnogaeth y Cyngor Tref i ymgyrch Elfyn Llwyd gan ei gopïo ef a Dafydd Ellis Thomas i mewn i’r llythyr. Eiliwyd hyn gan y Cyng. Selwyn Griffiths.
Penderfynwyd: ysgrifennu yn ôl y cynnig.
107. Cyngor Cymuned Llanystumdwy - Cynllun Datblygu Lleol ar y Cyd Gwynedd a Môn.
Nododd y Cyng. Jason Humphreys ei bryder am or-ddatblygu. Pryderai nad oes ymdrech i ganfod tiroedd addas i ateb y galw am dai er bod Llywodraeth Cymru wedi nodi  ac yn derbyn fod angen. Atgoffwyd y cynghorwyr gan y Cyng. Bethan O Rees Jones fod y Cyngor Tref wedi llythyru sawl tro ynglŷn â’r broblem adeiladu tai , gan nodi'r diffyg ystyriaeth fanwl i anghenion yr ardal. Mae’r Cyngor Tref yn ymwybodol o’r angen lleol am dai. Teimlai y byddai’n fuddiol cael copi o holiadur Mr Arfon Hughes , Hwylusydd Tai Gwledig , Cynefin, Penygroes. Cytunai’r Cynghorwyr Alwyn Gruffydd a Selwyn Griffiths efo hyn gan nodi y byddai’n dangos tystiolaeth i ddangos yr angen.  
Cyfeiriodd y Cyng. Jason Humphreys at adroddiad ‘Tan15’ a’r ffaith fod y cynllun datblygu yn cydnabod yr angen am dai. Pryderai nad oes trafodaeth synhwyrol am sut i lenwi’r angen. Dymunai weld y tri aelod lleol o Gyngor Gwynedd, y Cadeirydd , Is Gadeirydd a Dafydd Ellis Thomas yn cyfarfod i drafod y ffordd ymlaen.
Cynigiai’r Cyng. Bethan O Rees Jones y dylid ateb y llythyr gan Gyngor Cymuned Llanystumdwy gan nodi fod y Cyngor Tref yn ymwybodol o’r angen am dai yn lleol ac am gael copi o’r holiadur. Cytunai’r Cyng. Selwyn Griffiths gan ychwanegu y gallai’r holiadur rhoi tystiolaeth ar ddu a gwyn i gryfhau dadl y Cyngor Tref ân yr angen a’r diffyg tai fforddiadwy yn yr ardal.
Eiliwyd hyn gan y Cyng. Carol Hayes.
Cwestiynodd y Cyng. Gwyn Davies sut y gellir dweud nad oes tir i ddatblygu arno yn yr ardal. Nododd esiamplau o amryw o leoliadau ar gyrion y dref e.e. Penmorfa, Penamser.
Penderfynwyd: . Ysgrifennu yn ôl y cynnig at Gyngor Cymuned Llanystumdwy ac ar Mr Arfon Hughes, Cynefin, Tŷ Silyn, Penygroes i ofyn am gopi o’r holiadur.
108. CG – Ifan Lloyd Evans – diweddariad ar gais am loches bws yn Nhremadog.
Penderfynwyd: Derbyn y wybodaeth.
109. CG- Robert Lewis -plannu coeden yn y parc (ymateb i lythyr rhaglen Gorffennaf, cofnod 91).
Penderfynwyd: Derbyn y wybodaeth.
110. MacMillan Cymorth Canser – taflen wybodaeth
Penderfynwyd: Derbyn y wybodaeth.

111. Un Llais Cymru – Arolwg Blynyddol Cymru (BBC Cymru).
Penderfynwyd: Derbyn y wybodaeth.

112. Cyng. John Wyn Williams - Cynllun Datblygu Lleol ar y Cyd (ymateb i lythyrau rhaglen Mai a Gorffennaf, cofnod 80).
Adroddodd y Cyng. Jason Humphreys ei fod wedi ymateb yn bersonol i’r llythyr yma ac wedi gofyn am drafodaeth bellach ystyriol ar y mater. Nododd unwaith eto fod y cynllun yn anwybyddu for adroddiad ‘Tan15’ yn atal datblygu’r dref.  Teimlai’r Cyng. Melfyn Edwards fod hyn yn mynd mewn cylchoedd a bod angen mwy o hwb i fynd i'r afael o’r broblem o ddiffyg datblygu a’r diffyg tai. Cefnogai’r galw am drafod lleol gan nodi fod angen mwy o arweiniad gan aelodau etholedig ar y mater.
Cynigiodd y Cyng. Selwyn Griffiths y dylid gofyn i Dafydd Ellis Thomas i drefnu cyfarfod ar y cyd efo Cadeirydd, Is gadeirydd, Cynghorwyr Selwyn Griffiths, Alwyn Gruffydd , Jason Humphreys a John Wyn Williams gan nodi fod angen y cyfarfod hwn ar frys.
Eiliwyd y cynnig gan y Cyng. Gwyn Davies. 
Penderfynwyd: ysgrifennu at Dafydd Elis-Thomas yn ôl y cynnig gan ofyn iddo drefnu cyfarfod mor fuan â phosib.
113. Catrin Glyn – Swyddog Datblygu y Lasynys – Telyn Ellis Wynne.
Penderfynwyd: Derbyn y wybodaeth.

114. CG - Adran Rheoleiddio - Arwydd Talu ac Arddangos, Maes Parcio Llyn Bach (ymateb i lythyr rhaglen Gorffennaf 2014, cofnod 74).
Penderfynwyd: Derbyn y wybodaeth. 
115. Heddlu Gogledd Cymru – Cynllun ‘Smartwater’.

Croesawyd y cynnig i fod yn rhan o brosiect i ddiogelu’r cof golofn ym Mryn Coffa drwy ei farcio efo ‘smartwater’. Cynigiodd y Cyng. Gwyn Davies y dylid manteisio ar y cynnig hwn na fyddai yn costio unrhyw beth i’r Cyngor Tref. Eiliwyd hyn gan y Cyng. Selwyn Griffiths.
Penderfynwyd: ymateb yn bositif yn ôl y cynnig i fod yn rhan o’r prosiect yma.
116. Tîm Cynllunio Morol Llywodraeth Cymru - Datblygu Cynllun Morol Cenedlaethol i Gymru. Penderfynwyd : ei drafod efo’r ohebiaeth ganlynol oedd yn cynnwys drafft o’r cynllun.
117. Tîm Cynllunio Morol Llywodraeth Cymru - Drafft Cynllun Morol Cenedlaethol i Gymru (ar y bwrdd).
Adroddodd y Cyng., Gwyn Davies fod hwn yn gynllun sydd angen ei ystyried yn ofalus. Tynnwyd y cynllun hwn yn ôl flwyddyn ddiwethaf oherwydd pryderon am yr effaith yr oedd am gael ar fywoliaeth pysgotwyr yr ardal. Pryderai am yr effaith fyddai’r cynllun yma yn cael ar economi, iaith , ysgolion yr ardal.
Cynigiodd y Cyng. Alwyn Gruffydd y dylai rhoi’r cynllun hwn gerbron Pwyllgor Ymgynghorol Yr Harbwr. Eiliwyd hyn gan y Cyng. Selwyn Griffiths. Cytunwyd gydag awgrym y Cyng. Selwyn Griffiths y dylai’r Cynghorwyr Gwyn Davies ac Alwyn Gruffydd gael golwg drwy’r cynllun ac adrodd yn ôl mis nesaf.
Penderfynwyd : y bydd y cynghorwyr Gwyn Davies ac Alwyn Gruffydd yn cyflwyno’r cynllun ar agenda cyfarfod nesaf Pwyllgor Ymgynghorol yr Harbwr. Byddent hefyd yn adrodd yn ôl yn y cyfarfod nesaf.
118. Cymdeithas yr Iaith – gwahoddiad i Rali Flynyddol.
Penderfynwyd : Derbyn y wybodaeth.
119. Comisiynydd y Gymraeg - Fflatiau Maes y Môr (ymateb pellach i lythyr rhaglen Ebrill 2014 , cofnod 253).Nododd y Cyng. Carol Hayes gyda siom fod yn rhaid derbyn na ellir mynd a’r mater hwn ddim pellach.
Penderfynwyd : Derbyn y wybodaeth.
120. 
National Grid – Taflen wybodaeth ( ar y bwrdd)  a diweddariad ar gynlluniau Gogledd Cymru. Penderfynwyd : Derbyn y wybodaeth.
121. Un Llais Cymru / Llywodraeth Cymru – Gwobrau Dewi Sant 2015 – enwebiadau.
Cynigiodd y Cyng. Jason Humphreys y gallai pawb feddwl am bobl i’w henwebu at y cyfarfod nesaf. Eiliwyd hyn gan y Cyng. Melfyn Edwards.

Teimlai’r Cyng. Gwyn Davies na ddylai’r Cyngor Tref enwebu neb fel Cyngor ond fod pawb yn rhydd i enwebu pobl fel unigolion. Cynigiodd y Cyng Selwyn Griffiths y dylid mynd yn gaeedig i drafod unrhyw enwebiadau ddaw i law.
Penderfynwyd : o wyth pleidlais i ddwy i bawb sydd yn dymuno dod ac enwau gerbron i’w trafod yn gaeedig mis nesaf.
122. Mr Erfyl M Williams – tir Moelwyn Dairy.
Yn ei lythyr roedd Mr Williams yn gofyn i’r Cyngor ysgrifennu at yr ymddiriedolwyr i ofyn iddynt adfer y tir yn ôl i’w stad cyn gwaith y ffordd osgoi. Adroddodd y Cyng. Selwyn Griffiths fod y tir wedi ei adfer a’i roi yn ôl fel ac yr oedd ond fod yna bolyn trydan ar ôl. Cadarnhawyd hyn gan y Cyng. Jason Humphreys oedd wedi derbyn ymholiadau gan amryw o drigolion y Ddol a bod yr ymddiriedolwyr wedi clirio’r tir. Mae’r ymddiriedolwyr am gadw’r cyflenwad trydan yna er mwyn  codi gwerth y safle. Cafwyd lluniau i ddangos y polyn trydan, problem chwyn  a sbwriel yn cael ei adael yna.  
Cynigiai’r Cyng Jason Humphreys y dylid ysgrifennu at yr ymddiriedolwyr a gofyn iddynt ystyried tynnu’r polyn trydan a delio efo’r broblem chwyn a sbwriel. Eiliwyd y cynnig gan y Cyng Gavin Buckley. Wrth gefnogi'r cais i ddelio efo’r chwyn a’r sbwriel teimlai’r Cyng. Gwyn Davies fod llawer o bobl yn gorfod edrych allan o’u ffenestri ar waeth golygfa na’r polyn trydan ac ni chefnogai gofyn i’r ymddiriedolwyr i’w dynnu lawr. Anghytunodd y Cyng . Jason Humphreys gan nodi nad oedd pwrpas i gael polyn trydan yng nghanol y safle. Ymatebodd y Cyng. Gwyn Davies mai penderfyniad y tir feddiannwr fyddai hyn.
Penderfynwyd : cydnabod llythyr Mr Williams ac ysgrifennu at yr ymddiriedolwyr yn ôl y cynnig..
123. Shelter Cymru - taflen wybodaeth (ar y bwrdd) a chais am gyfraniad.
Penderfynwyd : ychwanegu at restr y ceisiadau ariannol mis Chwefror 2015.
124. Heddlu Gogledd Cymru – annog grwpiau cymunedol i ymgeisio am arian.
Penderfynwyd : Derbyn y wybodaeth.
125. Eirian Harris – Uned Polisi Cynllunio ar y Cyd - Newyddlen
Penderfynwyd : Derbyn y wybodaeth.

126. Swyddfa’r Bost – Cadarnhad o’r newidiadau i Swyddfa Bost Morfa Bychan. 
Penderfynwyd : Derbyn y wybodaeth.
127. CG – Gwenllian Roberts , Swyddog Datblygu Iaith Gwynedd- cais i ddod i gyfarfod i drafod eu gwaith yn hyrwyddo’r Gymraeg yng Ngwynedd.

Cynigiodd y Cyng. Selwyn Griffiths y dylid croesawu’r cynnig yma a’i dderbyn. Eiliwyd hyn gan y Cyng. Alwyn Gruffydd.
Penderfynwyd : gwadd y swyddog i gyfarfod ar Nos Fawrth y 30ain o Fedi 214 am 7:00.
128.  Materion Ariannol.
Biliau i’w talu :
Cyfoeth Naturiol Cymru – treth ardal draeniad mewnol 2013/14
=
£3.75
Glenda Burke - - rhent llinell ffôn / we 26.5.14 i 25.8.14

=
£86.97
Glenda Burke – cyflog mis Awst 2014




=
£400.00
Cyllid a Thollau EM – treth incwm cyflog clerc mis Awst 2014

=
£100.00

Biliau wedi eu talu ym mis Awst:
Hacker Young – archwiliad blynyddol 2013/2014


-=
£510.00

D E Williams - atgyweirio lloched bws ger yr orsaf drên

=
£2,760.00
Glenda Burke – inc ar gyfer y printer.




=
£61.87

Glenda Burke - rhent llinell ffôn / we 26.2.14 i 25.5.14


=
£86.97
      Xerox Finance (llogi llungopïwr 1.10.14 i 31.12.14)


=
£120.00
      Scottish Power ( trydan )






=
£24.49

      B2 Docucentric (costau llungopïo 3.6.14 i 23.7.14)


=
£25.52
      Cyngor Gwynedd (torri gwair Bryn Coffa 2.7.14



=
£84.56

      Derbyniadau

      Praesept








=
£26,500.00
Penderfynwyd: talu’r biliau uchod  a nodwyd y derbyniadau.

129. Ceisiadau Cynllunio.

i)   C14/0704/44/LL - Adeilad tŷ deulawr ar wahân a mynediad.

     Arfryn , Tremadog, Porthmadog , LL49 9RN
Deallwyd fod hawl cynllunio wedi bod yma am ddau dy unllawr ond diddymwyd y caniatâd hwnnw pan gafwyd hawl i adeiladu'r tŷ presennol Arfryn. Pryderai’r Cyng. Gavin Buckley y byddai yn amharu ar olau'r ysgol a’r cae chwarae. Teimlai’r Cyng. Bethan O Rees Jones ei fod yn rhy fawr a phryder y Cyng. Melfyn Edwards oedd y byddai gôr ddatblygu fel hyn yn digwydd fwy a fwy oherwydd y diffyg tir addas i ddatblygu sydd wedi ei ddynodi yn yr ardal. Teimlai y byddai mwy a mwy o dai yn cael eu hadeiladu mewn llefydd tebyg i hyn.
Cynigwyd dim gwrthwynebiad gan y Cyng,. Gywyn Davies gyda’r Cyng Jason Humphreys yn eilio a chynigiwyd gwrthwynebu gan y Cyng. Bethan O. Rees Jones gyda’r Cyng. Melfyn Edwards yn eilio. Aethpwyd i bleidlais a chariwyd y cynnig i beidio gwrthwynebu o bum pleidlais i dair.
Penderfynwyd : dim gwrthwynebiad o bum pleidlais i dair.
Ni chymerwyd rhan yn y drafodaeth na’r bleidlais gan y Cyng. Alwyn Gruffydd.

